
Abstrak tesis yang dikemukakan kepada senat Universiti Putra Malaysia sebagai 

memenuhi keperluan untuk Ijazah Doktor Falsafah 

PENGARUH FAKTOR PERIBADI DAN AGEN SOSIALISASI KE ATAS 
AMALAN KEPENGGUNAAN DALAM KALANGAN MAHASISWA INSTITUSI 

PENGAJIAN TINGGI DI MALAYSIA  

Oleh 

NURAZLINA BINTI DOL 

Jun 2020 

Pengerusi : Elistina Abu Bakar, PhD 
Fakulti : Ekologi Manusia  

Kerancakan IR 4.0 telah menjadikan teknologi internet sebagai saluran 

komunikasi dan carian maklumat utama kepada pengguna internet. Namun, di 

sebalik pembangunan ini, pengguna dibelenggu dengan pelbagai masalah 

pasaran yang melibatkan produk dan perkhidmatan. Memandangkan golongan 

muda sering menjadi mangsa dalam pelbagai masalah pasaran, kajian terhadap 

mahasiswa Institusi Pengajian Tinggi (IPT) di Malaysia amatlah penting agar 

mereka dapat memahami dan melaksanakan tanggungjawab sebagai pengguna 

dengan baik melalui amalan kepenggunaan seharian. Tujuan kajian ini adalah 

untuk menentukan tahap dan faktor mempengaruhi amalan kepenggunaan 

mahasiswa IPT di Malaysia serta kesan pengaruh faktor pengantara agen 

sosialisasi ke atas amalan kepenggunaan dengan mengaplikasikan Teori 

Kognitif Sosial dan Teori Sosialisasi Pengguna. Pemboleh ubah yang dikaji 

adalah faktor peribadi iaitu kemahiran pengguna, nilai pengguna, identiti diri, 

sikap pengguna, dan kepercayaan terhadap kerajaan, serta agen sosialisasi 

pengguna. Kajian ini menggunakan dua kaedah, iaitu penyelidikan kualitatif 

menggunakan kaedah Teknik Nominal Kelompok (Nominal Group Technique, 

NGT) seramai 21 orang, manakala penyelidikan kuantitatif menggunakan 

kaedah tinjauan dengan menggunakan borang soal selidik yang melibatkan 

seramai 800 mahasiswa IPT daripada sepuluh buah IPT yang dipilih secara 

persampelan rawak berperingkat. Penganalisisan data terbahagi kepada analisis 

inferensi iaitu Ujian Khi Kuasa Dua dengan menggunakan perisian Statistical 

Package Social Sciences (SPSS) dan inferensi melibatkan analisis Structural 

Equation Modelling (SEM) dengan menggunakan perisian Analysis of Moment 

Structures (AMOS). 

 i 

Hasil analisis deskriptif daripada kajian kuantitatif mendapati nilai pengguna 

mahasiswa IPT adalah positif. Bagi kemahiran pengguna, kajian mendapati 

tahap adalah sederhana dan memfokus kepada kemahiran pembelian. Begitu 

juga dengan tahap identiti diri, sikap pengguna, dan kepercayaan terhadap 

kerajaan iaitu berada pada tahap yang sederhana. Tahap amalan 

kepenggunaan juga berada pada tahap yang sederhana iaitu memfokus kepada 

amalan mencari maklumat. Hasil pemprofilan, mendapati ciri responden yang 

perlu diberi penekanan dalam pendidikan pengguna ialah mereka daripada etnik 

India, yang sudah berkahwin, dan mempunyai tahap pendidikan ijazah sarjana 

muda. Tambahan pula, pendidikan pengguna perlu diberikan kepada pengguna 

tanpa mengira jantina, umur, asal, IPT, semester pengajian, bidang pengajian, 

dan keahlian dalam kelab pengguna. Hasil daripada analisis SEM, kajian 

mendapati sikap pengguna merupakan penyumbang terbesar amalan 

kepenggunaan berbanding identiti diri, agen media, nilai pengguna, dan 

kepercayaan terhadap kerajaan. Agen media merupakan faktor pengantara 

separa terhadap hubungan antara sikap pengguna dan amalan kepenggunaan, 

dan hubungan antara identiti diri dan amalan kepenggunaan. Sebanyak 44.0 

peratus perubahan dalam amalan kepenggunaan adalah disebabkan perubahan 

dalam kombinasi kelima-lima pemboleh ubah peramal iaitu sikap pengguna, 

identiti diri, agen media, nilai pengguna, dan kepercayaan terhadap kerajaan. 

Hal ini bermakna, kajian seperti ini perlu dijalankan terhadap pemboleh ubah lain 

yang terdapat dalam faktor peribadi dan persekitaran agar faktor pengaruh 

amalan kepenggunaan yang lain akan dapat dikenal pasti. 

 

 

Hasil daripada kaedah NGT, domain dan indikator kemahiran pengguna dan nilai 

pengguna dapat menyumbang kepada pembentukan instrumen kemahiran dan 

nilai pengguna. Kajian juga memberi implikasi kepada Kementerian 

Perdagangan Dalam Negeri, dan Hal Ehwal Pengguna (KPDNHEP), persatuan 

pengguna, dan pihak institusi dalam meningkatkan program pendidikan 

pengguna terhadap kemahiran pengguna, sikap pengguna, identiti diri, nilai 

pengguna, kepercayaan terhadap kerajaan, agen sosialisasi, dan amalan 

kepenggunaan mahasiswa IPT di Malaysia. Kajian ini juga menyumbang kepada 

pengembangan Teori Kognitif Sosial dan Teori Sosialisasi Pengguna yang 

diadaptasikan dalam aspek kepenggunaan, mengenal pasti faktor peramal 

dalam amalan kepenggunaan, dan pengaruh pengantara terhadap hubungan 

faktor peribadi dan tingkah laku. Akhir sekali, memandangkan kajian amalan 

kepenggunaan secara umum di Malaysia masih kurang, maka hasil kajian ini 

dapat menjadi rujukan kepada penyelidik sains sosial akan datang dalam bidang 

kepenggunaan dan yang berkaitan. 

PERSONAL FACTORS AND SOCIALIZATION AGENT INFLUENCE ON 

STUDENTS IN MALAYSIA 
 
 

By 

NURAZLINA BINTI DOL 

June 2020 

Chair  : Elistina Abu Bakar, PhD  
Faculty  : Human Ecology  
 
 
The advent of IR 4.0 has made the internet technology as a major source of 
communication and information search for internet users. However, despite this 
development, consumers are faced with a variety of market problems involving 
products and services. As young people often becoming victims to a variety of 
market problems, studies of Malaysian Higher Education Institutions (HEIs) 
students are very important for them to understand and implement their 
responsibilities as consumers through their daily consumerism practices. The 
main objective of this study was to determine the level and the predictors of the 
consumerism practice of HEIs students in Malaysia and the impact of the 
mediation effect of socializing agents by applying Social Cognitive Theory and 
Consumer Socialization Theory. The indicators studied are consumer skills, 
consumer values, self-identity, consumer attitudes, trust in government, and 
consumer socialization agents. This study involved 800 of IPT students which 
consists of ten institutions that were selected through multistage random 
sampling. This study used two methods, which are qualitative research utilised 
the Nominal Group Technique (NGT) method, while quantitative research used 
the survey method using the questionnaire form. Analysis data consists of two 
inferential analysis which was Chi Square Test and Structural Equation Modeling 
(SEM) analysis using Analysis of Moment Structures (AMOS) software. 
 
 
As a result of the quantitative study, the results of the descriptive analysis found 
that the IPT students’ values are positive. For consumer skills, the study found 
that the level of consumer skills is moderate and focused on purchasing skills. 
Likewise, the level of self-identity, attitude, and trust in government by HEIs 
students are also at a moderate level. The level of consumer practices is also at 

a moderate level, which focusing on information seeking practices. The result of 
the profiling, shows that the characteristics of the respondents need to be 
emphasized on consumer practices that are of an Indian, who are married, have 
a bachelor's degree, regardless of gender, age, origin, institutions, semester of 
study, field of study, and membership in the consumer club. The result of the 
SEM analysis, found that consumer attitudes are the biggest contributors to 
consumer practices compared to self-identity, media agents, consumer values, 
and trust in government. Media agents are partial mediator of the relationship 
between consumer attitudes and consumerism practices; and the relationship 
between self-identity and consumerism practices. There are 44.0 percent of the 
changes in consumerism practices were due to changes in the combination of 
five predictors is consumer attitudes, self identity, media agents, consumer 
values, and trust in government. It means this studies need to be conducted on 
the other variables in personal and environmental factors so that the other 
factors that influence on consumer practices will be identified. 
 
 
The result of NGTs, domains and indicators of consumer skills and consumer 
values can contribute to the instrument development of consumer skills and 
values. The study also has implications for Ministry of Domestic Trade and 
Consumer Affair (MDTCA), consumer associations, and institutions in enhancing 
educational programs in consumer skills, consumer attitudes, self-identity, 
consumer values, trust in government, and the consumerism practices of HEIs 
students in Malaysia. This study also contributes to the development of Social 
Cognitive Theory and Consumer Socialization Theory adapted to consumer 
aspects, identifying predictive factors in consumerism practices, and the 
influence of mediator on the relationship of personal and behavioral factors. 
Finally, given that the study of consumerism practices in general in Malaysia is 
still low, the results of this study can be a reference to future social science 
researchers in the field of consumerism and related. 

1 

BAB 1 

PENDAHULUAN 

1.1 Pengenalan 

Isu dan cabaran pengguna di dunia tanpa sempadan pada hari ini telah
membawa kepada pelbagai masalah pengguna. Berdasarkan hasil analisis 
perbincangan kumpulan berfokus yang dinyatakan dalam laporan akhir ‘Kajian
Pembentukan Indeks Pendayaupayaan Pengguna Malaysia’, antara masalah
yang sering dihadapi oleh pengguna ialah maklumat yang dibekalkan oleh
pemasar atau pengeluar adalah tidak mencukupi, kesukaran untuk
memulangkan barangan, kesukaran untuk mendapat ganti rugi, lambakan
barangan tiruan, barang yang dibeli tidak seperti yang diiklankan, iklan yang
keterlaluan, penipuan timbang dan sukat, dan banyak lagi (Kementerian
Perdagangan Dalam Negeri, dan Hal Ehwal Pengguna, 2019). Perkara ini jelas
menunjukkan bahawa kebanyakan masalah yang dihadapi biasanya berkisarkan
pada usaha pengguna untuk mendapatkan hak-hak mereka sebagai pengguna
yang berpunca daripada kegagalan atau manipulasi sistem pasaran dan
institusi-institusi di dalamnya untuk memberikan segala hak yang sepatutnya
diperoleh pengguna. Di samping itu, kelemahan ilmu literasi turut juga menjadi
penyebab pengguna tidak dapat menuntut hak mereka secara adil (Elistina & 
Naemah, 2010).

Justeru itu, seorang pengguna yang bijak perlu sentiasa bersedia dan 
mempunyai perlindungan diri yang kuat, memandangkan pasaran kini telah 
mengalami transformasi yang hebat dengan adanya pembaharuan pengawal 
seliaan, pasaran global yang lebih terbuka, teknologi baru, dan pertumbuhan 
perkhidmatan. Seperti yang kita ketahui, dalam Revolusi Industri 4.0 (IR 4.0) 
yang rancak berlaku di seluruh dunia, teknologi internet telah menjadi saluran 
komunikasi dan carian maklumat untuk setiap pengguna internet (Ishak et al., 
2018). Permintaan yang tinggi terhadap penggunaan teknologi internet telah 
mewujudkan lebih banyak peluang kepada peniaga untuk melibatkan diri dalam 
perniagaan atas talian bagi meningkatkan keuntungan mereka. Justeru, 
persaingan yang sengit telah menyebabkan pelbagai kaedah promosi dan jualan 
digunakan oleh pihak peniaga dan pemasar untuk melariskan jualan barangan 
mereka (Mustafa & Mohd. Mahyeddin, 2012) atas pembangunan teknologi terkini 
yang membawa kepada perubahan dalam pasaran hebat (Scott et al., 2017; 
West et al., 2015). Kesan daripada pembangunan tersebut, terdapat lambakan 
barangan secara meluas, harga barangan asas yang semakin meningkat, serta 
penggunaan yang berlebihan (Bernama, 2019; Laily et al., 2017). Lantaran itu 
juga, banyak laporan tentang amalan perniagaan yang tidak beretika seperti 
peraduan gores dan menang, skim cepat kaya, penipuan melalui panggilan 
telefon, dan sebagainya termasuk penipuan yang melibatkan pembelian yang 
besar seperti rumah dan kereta (Gabungan Persatuan-persatuan Pengguna 
Malaysia, 2019).  

Oleh itu, menyedari hakikat bahawa pengguna merupakan golongan yang sering 
menjadi mangsa kepada mainan pasaran, semua pihak terutamanya pengguna 
itu sendiri perlu bertindak secara pantas selari dengan pembangunan pesat 
dalam produk berteknologi tinggi dan sistem automasi lebih pintar (Ishak et al., 
2018). Bagi mengatasi isu ini, seorang pengguna perlu bertindak sesuatu agar 
tidak mudah dimanipulasi oleh pasaran masa kini melalui usaha melaksanakan 
lima tanggungjawab pengguna yang telah digariskan oleh Consumer 
International (CI) atau dikenali sebagai tindakan amalan kepenggunaan oleh 
kajian ini. Menurut Mayer (2012), tindakan pengguna dalam melaksanakan 
tanggungjawab pengguna dengan sebaiknya adalah sangat penting dan 
tindakan tersebut mampu mempertahankan hak mereka sebagai pengguna yang 
bijak. Kenyataan ini disokong oleh Thogersen (2005) dan Sakina et al. (2012), di 
mana walaupun terdapat kewujudan undang-undang dan agensi 
penguatkuasaan serta peranan persatuan pengguna sahaja tidak memadai 
untuk menjamin kepentingan pengguna dipelihara sepenuhnya tanpa tindakan 
dan pelaksanaan tanggungjawab oleh para pengguna itu sendiri.  
 
 
Kajian Norhafifah et al. (2018) menunjukkan bahawa walaupun kerajaan telah 
mengeluarkan undang-undang, pengguna Malaysia masih kurang kesedaran 
mengenai undang-undang yang dikeluarkan, sementara itu bagi yang 
mengetahui mengenainya pula, masih belum mampu untuk menggunakan 
undang-undang dan polisi sedia ada untuk melindungi diri mereka sepenuhnya. 
Oleh yang demikian, sebagai pengguna yang mempunyai amalan 
kepenggunaan yang baik, mereka perlu memainkan peranan dan menjalankan 
tanggungjawab sebagai pengguna tanpa perlu menunggu atau merasakan 
bahawa hak mereka telah tercabar dan hanya mengharap kepada 
penguatkuasaan undang-undang sahaja (Laily et al., 2017). Sejajar dengan itu, 
pihak kerajaan telah menyemak kembali Dasar Pengguna Negara (DPN) 2002 
dengan tujuan untuk mencari penyelesaian terhadap isu semasa pengguna. 
Atas usaha semakan tersebut, wujudlah DPN 2010 yang bermatlamatkan untuk 
melahirkan pengguna berdaya upaya dan melaksanakan perlindungan kendiri 
dengan baik (Kementerian Perdagangan Dalam Negeri, dan Hal Ehwal 
Pengguna, 2019). Lantaran itu, kajian amalan kepenggunaan ini dikaji bagi 
meneroka faktor yang membantu ke arah mencapai pengguna yang mempunyai 
amalan kepenggunaan yang terbaik untuk kepentingan diri, pengguna lain, 
komuniti dan alam sekitar.  
 
 
Negara membangun seperti Malaysia, Indonesia, dan negara-negara Afrika 
memiliki rakyat yang mempunyai pemikiran ke hadapan dan ingin maju di 
samping sokongan yang kuat daripada kerajaan dan gerakan kepenggunaan. 
Usaha ke arah memajukan pemikiran dan tindakan pengguna daripada negara 
dunia kedua ini sangat dititikberatkan dalam membantu pengguna menjadi lebih 
berkemahiran, celik, mempunyai tanggungjawab sosial sebagai pengguna yang 
berwarganegara atau dikenali sebagai ‘consumer citizenship’ (McGregor, 2005; 
2010; 2013), dan seterusnya menjadikan pengguna tersebut mempunyai amalan 
kepenggunaan yang baik (Jariah et al., 2013; Nurazlina et al., 2015). Pengguna 

yang berwarganegara ini membawa maksud pengguna yang melaksanakan 
tanggungjawab mereka sebagai pengguna demi kepentingan diri serta memberi 
manfaat kepada pengguna lain, komuniti, dan alam sekitar. 
 
 
Merujuk kepada kajian amalan kepenggunaan ini, didapati ia merupakan 
sebahagian daripada konsep pendayaupayaan pengguna seperti yang 
dibincangkan oleh Kesatuan Eropah (EU), iaitu menekankan tiga komponen 
utama; kesedaran, kemahiran, dan penglibatan (Nardo et al., 2011). Sebagai 
hasil akhir, amalan kepenggunaan adalah merujuk kepada komponen 
penglibatan dalam konsep pendayaupayaan. Pemboleh ubah amalan 
kepenggunaan ini adalah memfokus kepada pelaksanaan tanggungjawab 
pengguna oleh setiap individu bergelar pengguna yang bukan hanya memberi 
manfaat kepada diri sendiri, malah kepada pengguna lain, komuniti dan alam 
sekitar. Berpandukan kepada pandangan McGregor (2002; 2010; 2015), untuk 
melahirkan pengguna yang berwarganegara, pengguna itu sendiri perlu 
bertanggungjawab terhadap diri sendiri dan mampu membuat pertimbangan dan 
pengorbanan sosial yang sewajarnya untuk kebaikan bersama. Dalam erti kata 
lain, setiap tingkahlaku pengguna bukan hanya memberi kesan kebaikan pada 
diri sendiri malah kepada pengguna lain, komuniti serta alam sekitar melalui 
tanggungjawab sebagai pengguna di pasaran. Hal ini bermakna, pengguna 
berwarganegara adalah merupakan pengguna yang melaksanakan amalan 
kepenggunaan dengan baik dan seimbang. 
 
 
Oleh itu, lima tanggungjawab pengguna ditekankan dalam kajian ini bagi 
merujuk kepada amalan kepenggunaan yang digariskan oleh CI iaitu kesedaran 
mengkritik, penglibatan dan tindakan, kepentingan sosial, kesedaran alam 
sekitar, dan bersatu padu (Afida Mastura et al., 2014). Menurut kajian lepas, 
untuk membentuk pengguna yang mempunyai amalan kepenggunaan yang baik 
memerlukan suatu proses yang mengambil masa yang panjang dan tidak hanya 
memfokus kepada diri pengguna itu sahaja, tetapi turut memberi kepentingan 
kepada komuniti dan alam sekitar (Jariah et al., 2013; Nurazlina et al., 2015). 
Sebagai langkah awal, penghayatan terhadap hak-hak dan tanggungjawab 
pengguna serta mempunyai nilai-nilai pengguna yang baik adalah penting dan 
perlu berlaku seiring bagi membolehkan kepentingan pengguna dilindungi 
sebaik-baiknya di samping penglibatan mereka dalam aktiviti kepenggunaan 
dititikberatkan (Jariah et al., 2013; Nurazlina et al., 2015). Secara 
keseluruhannya, melihat kepada fokus kajian ini, ia dilihat dapat membantu 
dalam menyokong matlamat yang telah ditetapkan oleh Sustainable 
Development Goals (SDG) iaitu terhadap kesejahteraan masyarakat dan 
keseimbangan alam sekitar.  
 
 
Akhir sekali, sebagai negara membangun, Malaysia memerlukan pengguna yang 
terdiri daripada generasi muda untuk menerajui kepenggunaan generasi akan 
datang (Costa, 2010; Norhafifah et al., 2018). Memandangkan Jabatan 
Insolvensi (2017) menunjukkan generasi muda sering menjadi mangsa penipuan 
dalam proses jual beli, terlibat dalam skim pelaburan palsu, dan belia muflis, 

kajian terhadap generasi muda amatlah penting agar tindakan susulan dapat 
dilaksanakan dengan baik dan berkesan. Tambahan lagi, kajian lepas mendapati 
tahap kemahiran pengguna dan amalan kepenggunaan mahasiswa Institusi 
Pengajian Tinggi (IPT) masih berada pada paras sederhana dan tidak konsisten 
(Dayang Mimie, 2007; Hamidah, 2012; Norhasmah & Elistina, 2013; Nurazlina et 
al., 2015). Perkara ini membawa kepada kebimbangan terhadap masa depan 
kepenggunaan pengguna generasi muda di Malaysia pada masa akan datang.  
 
 
1.2  Pernyataan Masalah 
 
 
Kerancakan perancangan terhadap IR 4.0 yang berlaku di seluruh dunia ini, 
telah memberi kesan terhadap tindakan dan keputusan seluruh pengguna di 
Malaysia. Disebabkan itu, pengguna perlu bersedia dan sentiasa peka kepada 
persekitaran, memperbaiki kemampuan diri dalam setiap tindakan dan 
keputusan yang lebih berkesan dalam menghadapi IR 4.0 dan membawa 
kepada Society 5.0. Namun begitu, di sebalik pembangunan yang berlaku, 
pengguna masih lagi tidak mampu mempertahankan hak mereka sebagai 
pengguna dengan sebaiknya. Hal ini dapat dibuktikan melalui kajian oleh 
Nurazlina et al. (2015), yang mencatat skor purata sebanyak 2.90 daripada skor 
maksimum 4.00 amalan kepenggunaan pengguna di Malaysia. Dapatan ini 
menunjukkan bahawa tahap amalan kepenggunaan pengguna masih sederhana 
dan belum mampu menandingi pengguna di negara maju (Jariah et al., 2013; 
Nurazlina et al., 2015). Hal ini akibat daripada pengguna tidak melaksanakan 
tanggungjawab mereka secara menyeluruh menyebabkan masih banyak hak 
mereka yang terabai. Kesan daripada fenomena amalan kepenggunaan di 
Malaysia yang masih sederhana dan tidak konsisten, telah membawa 
kebimbangan kepada nasib kepenggunaan pada masa akan datang yang 
semakin mencabar yang bakal diwarisi oleh golongan muda pada masa kini. 
Oleh itu, untuk memperoleh amalan kepenggunaan yang terbaik, pengguna 
perlu melaksanakan tanggungjawab mereka sebagai pengguna dengan 
seimbang agar ia menjadi satu amalan yang berpanjangan dan dihormati oleh 
kumpulan pemasar atau peniaga di pasaran.  
 

Selari dengan konsep ‘consumer citizenship’ atau pengguna warganegara yang 
ditekankan oleh McGregor (2002; 2010; 2015), seorang pengguna perlu 
melaksanakan tanggungjawab pengguna mereka sebagai pengguna supaya 
dapat memberi manfaat bukan hanya kepada diri sendiri, malah kepada 
pengguna lain, komuniti, dan alam sekitar untuk menjadi pengguna yang lebih 
bertanggungjawab. Namun begitu, hasil daripada penerokaan kajian lepas 
mendapati bahawa kebanyakan pengguna cenderung melaksanakan amalan 
kepenggunaan yang memberi faedah kepada diri sendiri sahaja berbanding 
faedah kepada pengguna lain dan alam sekitar, misalnya penglibatan seharian 
mereka dalam aktiviti kepenggunaan (Jariah et al., 2013). Sedangkan, untuk 
menjadi pengguna yang berwarganegara seperti yang ditekankan oleh 
McGregor adalah pengguna tersebut perlu melaksanakan tanggungjawab 
secara menyeluruh, bukan sahaja memberi manfaat kepada diri sendiri, malah 

kepada pengguna lain. Oleh itu, amalan kepenggunaan pengguna dalam kajian 
ini memfokus kepada kelima-lima tanggungjawab pengguna seperti yang telah 
digariskan oleh CI. 
 
 
Seperti yang diterangkan sebelum ini, komponen amalan kepenggunaan 
merupakan sebahagian dalam konsep pendayaupayaan pengguna iaitu merujuk 
kepada elemen penglibatan. Namun, hasil daripada penerokaan terhadap kajian 
lepas masih kurang lagi kajian yang menyentuh elemen yang terdapat di dalam 
konsep pendayaupayaan secara menyeluruh, terutamanyanya penerokaan 
terhadap faktor-faktor yang menyumbang kepada tindakan amalan 
kepenggunaan (Megawati et al., 2013). Menurut kajian ini, amalan 
kepenggunaan adalah merujuk kepada tindakan mahasiswa IPT dalam 
melaksanakan amalan mencari maklumat, keprihatinan terhadap isu 
kepenggunaan, dan penglibatan dalam aktiviti kepenggunaan iaitu sejajar 
dengan tanggungjawab pengguna agar dapat menjadikan mahasiswa yang 
bertanggungjawab terhadap diri sendiri, komuniti, dan alam sekitar. Berdasarkan 
penerokaan kajian lepas, antara faktor-faktor yang dapat dikenal pasti dalam 
menyumbang kepada amalan kepenggunaan ini ialah faktor peribadi seperti 
kemahiran, identiti diri, nilai, sikap, dan kepercayaan.  
 
 
Menurut kajian Bandura (2009), faktor peribadi sangat penting terhadap tingkah 
laku seseorang individu disebabkan sesuatu yang berlaku adalah bermula dari 
individu itu sendiri. Misalnya, kajian oleh Nurazlina et al. (2015) dan Norhafifah et 
al. (2018), mendapati bahawa literasi pengguna sangat penting untuk 
menjadikan pengguna yang lebih berkemahiran, seperti, literasi kewangan 
(Elistina et al., 2017; Gathergood & Weber, 2017; Ruppar, 2017) dan literasi 
undang-undang pengguna (Norhafifah et al., 2018), seterusnya dapat 
mempertahankan diri sekiranya berlaku sebarang masalah serta tahu untuk 
membuat tindakan seterusnya. Faktor persekitaran iaitu agen sosialisasi juga 
ditekankan dalam kajian ini kerana menurut Ward (1974), sosialisasi adalah 
merupakan proses individu untuk memperoleh kemahiran, pengetahuan, dan 
sikap yang diperoleh daripada persekitaran mereka seterusnya memberi kesan 
terhadap tingkah laku individu. Oleh itu, penting bagi kajian ini untuk mengkaji 
peranan agen sosialisasi sebagai faktor pengantara dalam mempengaruhi faktor 
peribadi dan amalan kepenggunaan mahasiswa IPT.  
 
 
Menurut pengkaji lepas dalam bidang kepenggunaan, faktor nilai pengguna juga 
penting kepada pembentukan amalan kepenggunaan yang baik, namun ia hanya 
diterangkan secara konsep sahaja dan kurang kajian secara empirikal 
terhadapnya (Anwar & Bishan, 1991; Jariah et al., 2013; McGregor, 2010; 
Nurazlina et al., 2015). Berdasarkan DPN 2010, nilai pengguna dititikberatkan 
yang mana ia sebagai prinsip penting yang memandu pengguna ke arah 
kepenggunaan yang seimbang dan nilai pengguna yang dipegang mampu 
mempengaruhi pembuatan keputusan pengguna yang baik di pasaran (Anwar & 
Bishan, 1991; Nurazlina et al., 2015). Namun begitu, diri pengguna yang masih 
belum matang dan tidak tahu cara untuk mengamalkan konsep amalan 

kepenggunaan menyebabkan mereka sering tertipu dan dieksplotasi oleh para 
peniaga dan pengeluar (Bharadwaj et al., 1991; Homer & Kahle, 1988; Jariah et 
al., 2013; Nurazlina et al., 2015). Oleh itu, penerokaan terhadap faktor peribadi 
ini amat penting agar ia dapat membantu mengubah fenomena amalan 
kepenggunaan pengguna di Malaysia pada masa akan datang.  
 
 
Sehubungan dengan itu, kesan kekurangan kajian mengenai kepenggunaan ini 
memberi cabaran kepada pengkaji akan datang untuk menjalankan kajian 
secara empirikal ekoran tiada instrumen yang jelas dan kukuh untuk mengukur 
kemahiran pengguna dan nilai pengguna secara komprehensif sesuai dengan 
budaya di negara ini (Jariah et al., 2013; Wook et al., 2010). Semakan daripada 
kajian lepas, kajian mengenai kemahiran pengguna sebelum ini lebih spesifik 
kepada aspek-aspek tertentu, namun tidak secara menyeluruh mengenai 
kemahiran pengguna itu sendiri, misalnya kemahiran terhadap perundangan 
(Elistina & Naemah, 2010; Husniyah et al., 2010; Norhafifah et al., 2018; Wan 
Jamaliah et al., 2001; Wook et al., 2010; Zuroni et al., 2011), kemahiran 
pelabelan dan logo (Dayang Mimie, Hamidah, 2012; 2007; Mumtazah et al., 
2011; Norhasmah & Elistina, 2013; Shamsul et al., 2006; Stuart, 2010), 
kemahiran keselamatan (Nelson & Drago, 2000; Noor Syaizwanna et al., 2008; 
Nurul Shamimi et al., 2015), kemahiran kewangan (Husniyah et al., 2012; 
Rahmah & Norlinda Tendot, 2012, Tahira et al., 2015; Zuroni & Mohamad 
Izwanshafiq, 2019), dan banyak lagi. Walau bagaimanapun, berdasarkan kajian 
lepas, didapati hanya kajian oleh EU sahaja yang menyentuh kemahiran 
pengguna secara umum. Namun begitu, item instrumen kemahiran pengguna 
yang dikeluarkan oleh EU hanya sebanyak enam soalan sahaja yang terdiri 
daripada kemahiran asas pengiraan serta pelabelan dan logo. Oleh itu, 
memandangkan instrumen berkaitan kemahiran pengguna secara komprehensif 
masih tiada lagi, maka kajian terhadap kemahiran pengguna perlu 
dikembangkan lagi agar pengukuran terhadap kemahiran pengguna secara 
menyeluruh dapat dilakukan memandangkan kemahiran asas ini amat penting 
untuk setiap pengguna. Begitu juga dengan nilai pengguna, pengukuran 
terhadap faktor ini masih sedikit, tidak berkembang, dan instrumen kajian masih 
kurang kukuh lagi serta kebanyakan kajiannya hanya melihat sekadar konsep 
sahaja (Anwar & Bishan, 1991; Jariah et al., 2013; Nurazlina et al., 2015). 
 
 
Oleh itu, memandangkan kemahiran dan nilai pengguna merupakan pemboleh 
ubah yang ingin dikaji dalam kajian ini, kaedah kualitatif iaitu Teknik Nominal 
Kelompok (Nominal Group Technique, NGT) digunakan untuk menentukan 
domain dan indikator. Penentuan domain dan indikator ini merupakan satu 
usaha untuk membangunkan instrumen kemahiran dan nilai pengguna yang 
merupakan pemboleh ubah bebas dalam kajian ini. Secara tidak langsung, 
usaha pembentukan domain dan indikator ini juga dapat membantu para 
pengkaji dalam bidang kepenggunaan bagi meneruskan dan mengembangkan 
penyelidikan tentang kemahiran dan nilai pengguna di Malaysia pada masa akan 
datang agar pengukuran dapat dilakukan dengan lebih tepat melalui kajian 
secara empirikal. 

Berikutan daripada kurangnya kajian berkaitan kepenggunaan, kandungan DPN 
2010 kini masih lagi berada pada polisi yang sama setelah sembilan tahun 
berlalu, iaitu masih tiada perubahan akibat daripada betapa kurangnya kajian 
mengenai kepenggunaan dilakukan menyebabkan tiada apa yang boleh diberi 
pembaharuan mengikut peredaran masa dan pasaran yang semakin kompleks 
(Afida Mastura et al., 2014). Hasil daripada semakan DPN 2010, hanya 
penambahan komponen nilai pengguna sahaja dilakukan. Kesan penambahan 
komponen nilai pengguna dalam DPN 2010 tersebut, kajian terhadap nilai 
pengguna telah dilakukan dan ternyata nilai pengguna penting dalam 
pembentukan amalan kepenggunaan pengguna di Malaysia (Jariah et al., 2013; 
Nurazlina et al., 2015). Menurut Jariah et al. (2013), kegagalan pengguna dalam 
mengamalkan nilai pengguna dan melaksanakan tanggungjawab masing-masing 
akan mengakibatkan tindakan yang sepatutnya mengenai kepenggunaan 
terganggu. Oleh hal yang demikian, hal ini menunjukkan bahawa kerajaan 
memerlukan sokongan daripada para pengkaji dalam bidang kepenggunaan 
untuk meluaskan lagi kajian secara empirikal agar hasil yang diperoleh dapat 
menyumbang kepada penambahbaikan polisi, dan seterusnya dapat mengubah 
fenomena amalan kepenggunaan di negara ini pada masa akan datang.  
 
 
Seterusnya, dari segi jurang teoritikal pula, masih tiada lagi teori yang khusus 
dalam bidang kepenggunaan, sebaliknya menggunakan teori dalam bidang lain 
yang berkaitan dalam kajian penyelidik. Walaupun begitu, kajian dalam bidang 
kepenggunaan masih tidak lagi menggunakannya secara menyeluruh terhadap 
elemen-elemen penting yang terdapat dalam aspek kepenggunaan (Bostan et 
al., 2010; Fred & Stephen, 1999; Mayer, 2012). Antara teori yang diaplikasikan 
dalam kajian ini ialah Teori Kognitif Sosial oleh Bandura (1977) dan Teori 
Sosialisasi Pengguna oleh Moschis dan Churchill (1978). Kedua-dua teori ini 
adalah berasal daripada bidang psikologi iaitu yang membincangkan mengenai 
proses pembelajaran kanak-kanak dan peranan agen sosialisasi dalam 
mempengaruhi individu melalui proses pembelajaran. Oleh itu, kajian ini 
menggunakan kedua-dua teori ini adalah kerana ingin melihat peranan faktor 
peribadi dan persekitaran terhadap tingkah laku amalan kepenggunaan. Merujuk 
kepada kebanyakan kajian sosialisasi, hampir kesemua menekankan bahawa 
peranan agen sosialisasi sangat penting kepada proses pembelajaran individu, 
sama ada kanak-kanak, remaja, mahupun dewasa dalam pelbagai bidang (Ali et 
al., 2012; John, 1999; Md Nor, 2012; Moschis & Churchill, 1978; Sharma, 2011).  
 
 
Di samping itu juga, berdasarkan kajian lepas, peranan faktor peribadi dalam 
Teori Kognitif Sosial amat signifikan dalam proses pembentukan tingkah laku 
individu (Kim, 2017; Werff et al., 2013). Namun begitu, masih tidak banyak lagi 
kajian kepenggunaan yang menggunakan kedua-dua teori ini yang menyentuh 
elemen dalam bidang kepenggunaan. Oleh itu, kedua-dua teori ini perlu diteroka 
untuk mengesahkan pemboleh ubah yang dikaji seperti kemahiran pengguna, 
nilai pengguna, identiti diri, sikap pengguna, kepercayaan terhadap kerajaan 
yang merupakan faktor peribadi dalam Teori Kognitif Sosial; dan agen sosialisasi 
pengguna iaitu faktor persekitaran terhadap hasil yang ingin dicapai iaitu amalan 
kepenggunaan pengguna.  

Menurut Teori Kognitif Sosial, faktor peribadi iaitu kepercayaan adalah 
merupakan salah satu faktor yang penting dalam mengukur kepercayaan 
pengguna terhadap kerajaan. Hal ini kerana kepercayaan yang diberi kepada 
kerajaan adalah disebabkan mereka berpengetahuan, pakar dalam sesuatu 
bidang, jujur, dan dihormati (Yang, 2006). Namun, masih lagi kurang kajian 
kepercayaan terhadap kerajaan dalam aspek kepenggunaan secara 
menyeluruh, sebaliknya kebanyakan kajian memfokus kepada bidang makanan 
dan keselamatan sahaja (Tonkin et al., 2018). Tambahan lagi, kepercayaan 
dalam Teori Kognitif Sosial lebih memfokus kepada kepercayaan terhadap 
individu itu sahaja, tidak kepada kepercayaan terhadap kerajaan. Oleh itu, 
penting untuk melihat setakat mana kepercayaan pengguna terhadap kerajaan 
melalui kajian empirikal agar hasil kajian ini dapat memberi sumbangan kepada 
pengguna itu sendiri dalam memahami tahap kepercayaan mereka terhadap 
kerajaan agar setiap usaha kerajaan dalam sistem pasaran dan undang-undang 
berjalan dengan lancar dengan adanya kerjasama dan sokongan penuh 
daripada pengguna dalam membantu memperbaiki kepenggunaan di Malaysia.  
 
 
Sehubungan itu, untuk melahirkan pengguna yang mempunyai amalan 
kepenggunaan yang seimbang memerlukan suatu proses yang mengambil masa 
yang panjang dan memerlukan kerjasama semua pihak bagi membolehkan 
kepentingan pengguna dilindungi sebaik-baiknya sebagai langkah berkesan. 
Sebagai langkah awal, kesedaran tentang hak-hak dan tanggungjawab sebagai 
pengguna, menguasai kemahiran mengenai kepenggunaan yang baik, 
penghayatan terhadap nilai-nilai pengguna, percaya kepada setiap usaha 
kerajaan dalam melindungi pengguna, mempunyai sikap yang positif, dan 
persediaan terhadap pengaruh agen sosialisasi pengguna perlu diambil 
perhatian, terutamanya kepada generasi muda. Memandangkan generasi muda 
sering menjadi mangsa penipuan di pasaran (Jabatan Insolvensi, 2017), 
mahasiswa IPT dipilih sebagai responden dalam kajian ini. Menurut Zumilah et 
al. (2013), walaupun mahasiswa merupakan golongan berpendidikan, kumpulan 
generasi yang ramai, hampir di setiap IPT mempunyai kelab pengguna, namun 
mereka kerap terdedah dengan isu kepenggunaan yang negatif di pasaran. Hal 
ini disebabkan pengguna generasi muda di Malaysia membesar selepas era 
kemerdekaan, yang mana pembangunan ekonomi yang cepat, modenisasi, 
perubahan teknologi yang pantas, globalisasi dan pembangunan antarangsa, 
perubahan struktur keluarga, dan peningkatan individualisme (Goethe Institute, 
2011). Kesan daripada transformasi ini, faktor peribadi dan persekitaran 
mempengaruhi amalan kepenggunaan mereka. Walau bagaimanapun, diharap 
dengan kelebihan yang ada pada mahasiswa IPT, kajian amalan kepenggunaan 
ini dapat bantu memperbaiki tanggungjawab mereka sebagai pengguna di 
pasaran dan input daripada hasil profil pengguna mampu membantu usaha 
badan kerajaan dan bukan kerajaan dalam meningkatkan amalan 
kepenggunaan melalui program pendidikan terhadap kumpulan fokus.  
 
 
Akhir sekali, usaha terhadap kajian amalan kepenggunaan ini dilihat secara tidak 
langsung dapat menyokong matlamat Sustainable Development Goals (SDG) 
yang ke 12 iaitu tanggungjawab terhadap penggunaan dan pembuatan yang 

lebih memfokus kepada perlindungan alam sekitar daripada berlakunya 
pencemaran air, udara, dan tanah yang memberi kesan kepada kesihatan 
manusia dan eko-sistem alam sekitar. Justeru itu, kajian ini dijalankan adalah 
bertujuan untuk mengenal pasti faktor-faktor yang mempengaruhi amalan 
kepenggunaan mahasiswa IPT yang terdiri daripada faktor peribadi dan 
persekitaran agar Malaysia dapat melahirkan pengguna generasi muda yang 
melaksanakan lima tanggungjawab pengguna dengan lebih seimbang pada 
masa akan datang.  
 
 
1.3  Persoalan Kajian 
 
 
Terdapat empat persoalan kajian yang telah dibentuk sebagai asas kepada 
objektif kajian berdasarkan pernyataan masalah di atas, iaitu; 
 
1. Apakah tahap kemahiran pengguna, nilai pengguna, identiti diri, sikap
 pengguna, kepercayaan terhadap kerajaan, dan amalan kepenggunaan
 mahasiswa IPT?  

2. Bagaimana profil mahasiswa IPT berkaitan amalan kepenggunaan? 

3. Apakah faktor-faktor yang mempengaruhi amalan kepenggunaan
 mahasiswa IPT di Malaysia? 

4. Adakah agen sosialisasi pengguna (agen manusia, agen media) sebagai
 faktor pengantara bagi kemahiran pengguna, nilai pengguna, identiti diri,
 sikap pengguna, kepercayaan terhadap kerajaan dan amalan
 kepenggunaan? 
 
 
1.4 Objektif Kajian 
 
 
1.4.1 Objektif Umum 
 
 
Tujuan umum kajian ini adalah untuk mengenal pasti faktor-faktor yang 
mempengaruhi amalan kepenggunaan mahasiswa IPT di Malaysia. 
 
 
1.4.2 Objektif Khusus  
 
 
Terdapat empat objektif khusus kajian: 
 
1. Mengenal pasti tahap kemahiran pengguna, nilai pengguna, identiti diri,
 sikap pengguna, kepercayaan terhadap kerajaan, dan amalan
 kepenggunaan mahasiswa IPT;  

2. Menentukan profil mahasiswa IPT berkaitan amalan kepenggunaan;

3. Mengenal pasti faktor-faktor yang mempengaruhi amalan kepenggunaan
mahasiswa IPT di Malaysia;

4. Menentukan sama ada agen sosialisasi pengguna (agen manusia, agen
media) menjadi faktor pengantara bagi pengaruh di antara kemahiran
pengguna, nilai pengguna, identiti diri, sikap pengguna, dan
kepercayaan terhadap kerajaan dengan amalan kepenggunaan
mahasiswa IPT.

1.5 Hipotesis Kajian 

Terdiri daripada tiga hipotesis utama kajian: 

Ho1: Faktor kemahiran pengguna, nilai pengguna, identiti diri, sikap
pengguna, kepercayaan terhadap kerajaan, agen manusia, dan agen
media bukan merupakan faktor yang mempengaruhi amalan
kepenggunaan mahasiswa IPT di Malaysia.  

Ho1a: Tidak terdapat hubungan yang signifikan antara kemahiran pengguna
dengan faktor amalan kepenggunaan dalam kalangan mahasiswa IPT di
Malaysia.

Ho1b: Tidak terdapat hubungan yang signifikan antara nilai pengguna dan
amalan kepenggunaan dalam kalangan mahasiswa IPT di Malaysia. 

Ho1c: Tidak terdapat hubungan yang signifikan antara identiti diri dan amalan
kepenggunaan dalam kalangan mahasiswa IPT di Malaysia.  

Ho1d: Tidak terdapat hubungan yang signifikan antara sikap pengguna dan
amalan kepenggunaan dalam kalangan mahasiswa IPT di Malaysia.

Ho1e: Tidak terdapat hubungan yang signifikan antara kepercayaan terhadap
kerajaan dan amalan kepenggunaan dalam kalangan mahasiswa IPT di
Malaysia.  

Ho1f: Tidak terdapat hubungan yang signifikan antara agen manusia dan
amalan kepenggunaan dalam kalangan mahasiswa IPT di Malaysia. 

Ho1g: Tidak terdapat hubungan yang signifikan antara agen media dan amalan
kepenggunaan dalam kalangan mahasiswa IPT di Malaysia. 

Ho2: Faktor agen manusia bukan merupakan faktor pengantara bagi
pengaruh antara kemahiran pengguna, nilai pengguna, identiti diri, sikap
pengguna, dan kepercayaan terhadap kerajaan dengan amalan
kepenggunaan mahasiswa IPT di Malaysia. 

Ho2a: Faktor agen manusia bukan merupakan pengantara bagi hubungan
 antara kemahiran pengguna dan amalan kepenggunaan mahasiswa
 IPT di Malaysia.  
 
Ho2b: Faktor agen manusia bukan merupakan pengantara bagi hubungan
 antara nilai pengguna dan amalan kepenggunaan mahasiswa IPT di
 Malaysia. 
 
Ho2c: Faktor agen manusia bukan merupakan pengantara bagi hubungan
 antara identiti diri dan amalan kepenggunaan mahasiswa IPT di
 Malaysia. 
 
Ho2d: Faktor agen manusia bukan merupakan pengantara bagi hubungan
 antara sikap pengguna dan amalan kepenggunaan mahasiswa IPT di
 Malaysia. 
 
Ho2e: Faktor agen manusia bukan merupakan pengantara bagi hubungan
 antara kepercayaan terhadap kerajaan dan amalan kepenggunaan
 mahasiswa IPT di Malaysia. 
 
Ho3:  Faktor agen media bukan merupakan pengantara bagi pengaruh antara
 kemahiran pengguna, nilai pengguna, identiti diri, sikap pengguna, dan
 kepercayaan terhadap kerajaan, dengan amalan kepenggunaan
 mahasiswa IPT di Malaysia. 
 
Ho3a: Faktor agen media bukan merupakan faktor pengantara bagi hubungan
 antara kemahiran pengguna dan amalan kepenggunaan mahasiswa
 IPT di Malaysia. 
 
Ho3b: Faktor agen media bukan merupakan pengantara bagi hubungan antara
 nilai pengguna dan amalan kepenggunaan mahasiswa IPT di Malaysia.  
 
Ho3c: Faktor agen media bukan merupakan faktor pengantara bagi hubungan
 antara identiti diri dan amalan kepenggunaan mahasiswa IPT di
 Malaysia. 
 
Ho3d: Faktor agen media bukan merupakan pengantara bagi hubungan antara
 sikap pengguna dan amalan kepenggunaan mahasiswa IPT di
 Malaysia. 
 
Ho3e: Faktor agen media merupakan pengantara bagi hubungan antara
 kepercayaan terhadap kerajaan dan amalan kepenggunaan mahasiswa
 IPT di Malaysia.  

1.6 Kepentingan Kajian  
 
 
1.6.1 Teoritikal 
 
 
Memandangkan tiada teori khas untuk bidang kepenggunaan, kajian amalan 
kepenggunaan ini telah mengaplikasikan teori psikologi iaitu Teori Kognitif Sosial 
oleh Wood dan Bandura (1989) dalam konteks kepenggunaan. Teori ini 
menerangkan bahawa proses belajar berlaku dalam konteks sosial iaitu interaksi 
sehala atau dua hala antara faktor peribadi, persekitaran, dan tingkah laku. 
Ketiga-tiga faktor ini diambil kira bagi menjalankan kajian ini secara sehala, iaitu 
tingkah laku sebagai hasil akhir. Terdapat lima komponen dalam faktor peribadi 
yang diberi fokus iaitu kemahiran, identiti diri, nilai, sikap, dan kepercayaan. 
Manakala faktor persekitaran memfokus kepada agen sosialisasi yang terdiri 
daripada agen manusia dan agen media. Merujuk kepada faktor peribadi, 
terdapat satu komponen yang telah ditambah iaitu kepercayaan terhadap 
kerajaan. Menurut teori ini, pemboleh ubah kepercayaan adalah merupakan 
faktor peribadi individu yang merujuk kepada kepercayaan terhadap diri sendiri. 
Namun begitu, kajian ini tidak memfokus kepada kepercayaan terhadap diri 
pengguna, sebaliknya kepercayaan pengguna tersebut terhadap kerajaan 
sebagai organisasi yang berpengetahuan, pakar dalam sesuatu bidang, jujur, 
dan dihormati (Yang, 2006). Kepercayaan ini adalah sangat penting dan perlu 
dikenal pasti setakat mana tahap kepercayaan pengguna terhadap kerajaan 
sebagai penggerak dalam sistem ekonomi pasaran agar setiap usaha kerajaan 
dalam memperbaiki kepenggunaan di Malaysia mendapat sokongan dan 
kerjasama daripada pengguna.  
 
 
Selain itu, Teori Sosialisasi Pengguna oleh Moschis dan Churchill (1978) turut 
digunakan dalam kajian ini bagi melihat peranan agen sosialisasi pengguna 
daripada faktor persekitaran dalam mempengaruhi tindakan amalan 
kepenggunaan mahasiswa IPT. Komponen yang terdapat dalam agen sosialisasi 
pengguna seperti ibu bapa, rakan, media sosial dan media massa diuji sama 
ada berfungsi sebagai faktor pengantara antara faktor peribadi dan tingkah laku 
atau sebaliknya. Aspek kemahiran, nilai, identiti diri, sikap, dan kepercayaan 
terhadap kerajaan yang terdapat dalam faktor peribadi saling berinteraksi 
dengan faktor tingkah laku seseorang sama ada ia berjaya mempengaruhi atau 
sebaliknya. Secara tidak langsung, kajian ini sedikit sebanyak dapat 
menyumbang kepada perkembangan kepenggunaan dengan mengadaptasikan 
teori tersebut dan kajian mengharap hasil dapatan dapat memberi sumbangan 
kepada penyelidikan akan datang serta memperkembangkan kedua-dua teori ini 
dalam konteks kepenggunaan. 
 
 
Akhir sekali, kerangka kajian yang dibentuk berdasarkan kedua-dua teori 
tersebut bagi menerangkan hubungan faktor peribadi, persekitaran, dan tingkah 
laku telah diuji dengan menggunakan analisis Model Persamaan Struktur (SEM). 
Model akhir yang dibentuk berdasarkan ujian hipotesis dapat memahami 

pengaruh amalan kepenggunaan mahasiswa IPT di Malaysia dan seterusnya 
dapat menyusun strategi dalam meningkatkan amalan kepenggunaan dengan 
lebih terancang. Seterusnya, kajian demi kajian berbentuk empirikal pada masa 
akan datang diharap dapat mengukuhkan lagi kedudukan pemboleh ubah 
kepenggunaan dalam teori yang digunakan agar bidang kepenggunaan ini 
sentiasa berkembang.  
 
 
1.6.2 Pembangunan Instrumen  
 
 
Memandangkan kajian ini mengkaji faktor kemahiran pengguna dan nilai 
pengguna, perbincangan melalui kaedah NGT dilaksanakan bagi memperoleh 
instrumen yang komprehensif bagi menjalankan pengumpulan data kajian ini. 
Hasil NGT dapat memberi manfaat kepada pembentukan instrumen berkaitan 
kemahiran pengguna dan nilai pengguna, serta merupakan asas kepada 
pembentukan indeks pada masa akan datang. Secara tidak langsung, hasil 
daripada pembentukan instrumen ini juga dapat membantu para pengkaji dalam 
bidang kepenggunaan menambah skop kajian mereka berkaitan kemahiran dan 
nilai pengguna dengan lebih tepat dengan berpandukan domain dan indikator 
serta instrumen yang telah dibentuk.  
 
 
Berdasarkan penerokaan kajian lepas, pemboleh ubah identiti diri banyak dikaji 
dalam bidang alam sekitar. Maka, bentuk soalan instrumen lebih kepada unsur-
unsur alam sekitar. Oleh itu, dengan adanya kajian amalan kepenggunaan ini 
dapat menyumbang kepada penyelidik dalam bidang kepenggunaan pada masa 
akan datang dengan kehadiran instrumen identiti diri dalam aspek pengguna.  
 
 
1.6.3 Praktikal  
 
 
Dari perspektif pengguna, dapatan kajian ini diharap dapat membantu pengguna 
mengenal pasti tahap amalan kepenggunaan mereka, mengenal pasti identiti 
diri, agen sosialisasi, sikap pengguna, tahap kepercayaan mereka terhadap 
kerajaan dengan lebih terperinci melalui program pendidikan dan keprihatinan 
pengguna mengenai kepenggunaan, terutamanya kepada mahasiswa IPT iaitu 
generasi muda yang merupakan penggerak negara pada masa akan datang. 
Persediaan ini sangat penting kepada generasi muda untuk berhadapan dengan 
kerancakan perancangan terhadap IR 4.0 yang membawa kepada Society 5.0 
yang menjadikan Malaysia sebagai destinasi utama dalam pelaburan industri 
berteknologi tinggi yang memerlukan semua sektor negara ini melakukan 
perubahan tranformasi seiring dengan perubahan teknologi untuk kekal berdaya 
saing. Oleh itu, kewujudan kajian seperti ini dapat dijadikan garis panduan 
kepada mahasiswa IPT untuk lebih sedar dan berubah ke arah pengguna yang 
mempunyai perlindungan kendiri yang kuat tentang kepenggunaan agar dapat 
melindungi diri daripada pelbagai ragam muslihat dunia perniagaan berikutan 
daripada perubahan pasaran yang semakin kompleks, seterusnya dapat 

memberi sumbangan kepada pengguna lain, komuniti, dan perlindungan alam 
sekitar. Misalnya, mahasiswa perlu mengambil bahagian secara aktif dalam 
membantu proses mendapatkan hak-hak mereka sebagai pengguna dan 
melaksanakan tanggungjawab sebagai pengguna agar usaha yang sedikit ini 
dapat memberi impak yang besar kepada diri dan seluruh kumpulan pengguna 
yang lain melalui kelab pengguna yang dibentuk di IPT mahupun di komuniti. 
Secara tidak langsung, mahasiswa juga dapat menjadi contoh teladan dan 
membantu pengguna lain seperti keluarga, rakan-rakan, dan masyarakat secara 
umumnya dari segi penyampaian ilmu berkaitan isu kepenggunaan. Usaha ini 
sangat penting memandangkan hasil kajian lepas mendapati tahap penglibatan 
dalam aktiviti kepenggunaan dalam kalangan pengguna masih lagi rendah dan 
membimbangkan.  
 
 
Hasil daripada analisis profil mahasiswa IPT terhadap amalan kepenggunaan 
turut membantu usaha badan kerajaan dan bukan kerajaan dalam meningkatkan 
amalan kepenggunaan melalui program pendidikan terhadap kumpulan fokus 
yang telah dikenal pasti. Misalnya, input daripada hasil profil tersebut boleh 
digunakan oleh kementerian terutamanya Kementerian Perdagangan Dalam 
Negeri, dan Hal Ehwal Pengguna (KPDNHEP) untuk mengatur program-program 
pendidikan yang lebih berkesan kepada kumpulan mahasiswa IPT bagi 
melahirkan pengguna yang lebih bertanggungjawab terhadap diri, pengguna 
lain, komuniti, dan alam sekitar serta proaktif di pasaran. Seterusnya, diharap 
generasi muda ini menjadi contoh kepada pengguna secara menyeluruh dalam 
bertingkah laku di pasaran yang penuh cabaran dan semakin kompleks. Usaha 
ini juga dapat membantu memulihkan hubungan antara peniaga dan pengguna 
agar berada dalam keadaan yang baik supaya ekonomi negara tidak terjejas dan 
seterusnya melindungi kepentingan generasi akan datang. Dapatan kajian juga 
dapat membantu persatuan-persatuan pengguna di Malaysia seperti Persatuan 
Pengguna Pulau Pinang (CAP), Persatuan Pengguna Islam Malaysia (PPIM), 
Gabungan Persatuan-persatuan Pengguna Malaysia (FOMCA), dan Persatuan 
Ekonomi Pengguna dan Keluarga Malaysia (MACFEA) bagi memberi ilmu 
kepenggunaan kepada pengguna di Malaysia melalui program-program 
pendidikan.  
 
 
Selain itu, kajian ini turut memberi manfaat kepada universiti dalam 
memperkemaskan lagi modul-modul yang sedia ada untuk tujuan program 
pendidikan dan pembelajaran pelajar berkaitan dengan subjek kepenggunaan 
yang ditawarkan di sesetengah institusi masing-masing. Berkemungkinan 
terdapat penambahbaikan yang perlu dibuat selari dengan hasil kajian ini agar 
matlamat pembelajaran tersebut dicapai dan dapat dipraktikkan oleh mahasiswa. 
Di universiti, selain menyumbang dalam memperkemaskan modul pembelajaran, 
penasihat kelab pengguna di institusi juga boleh melaksanakan program-
program pendidikan yang bersesuaian dengan keperluan ahli kelab supaya 
dapat membantu ahli kelab dalam meningkatkan kemahiran, nilai pengguna, 
sikap, dan kepercayaan terhadap kerajaan, serta diharap dapat meningkatkan 
amalan kepenggunaan yang lebih baik dalam kalangan mereka pada masa akan 
datang. 

1.6.4 Polisi 
 
 
Dapatan kajian ini juga dapat dijadikan input untuk menambah baik undang-
undang dalam Akta Perlindungan Pengguna 1999 (APP) dan dasar pengguna 
yang sedia ada di Malaysia memandangkan DPN yang ada sekarang telah 
sekian lama tidak diperbaharui sejak 2010 yang lalu. Diharap, usaha 
penambahbaikan undang-undang ini dapat melindungi kepentingan generasi 
masa akan datang, dan seterusnya dapat memastikan hubungan antara peniaga 
dan pengguna berada dalam keadaan yang baik agar ekonomi negara menjadi 
lebih seimbang. 
 
 
1.7 Skop dan Limitasi Kajian 
 
 
Kajian ini memfokuskan kepada tujuh komponen penting iaitu kemahiran 
pengguna, nilai pengguna, identiti diri, sikap pengguna, kepercayaan terhadap 
kerajaan, agen sosialisasi pengguna, dan amalan kepenggunaan. Tujuan utama 
kajian ini adalah untuk menentukan faktor-faktor yang mempengaruhi amalan 
kepenggunaan mahasiswa IPT di Malaysia. Kesemua pemboleh ubah ini akan 
diuji secara hipotesis bagi menentukan sama ada pemboleh ubah tersebut 
merupakan faktor peramal amalan kepenggunaan mahasiswa IPT di Malaysia 
atau sebaliknya. Amalan kepenggunaan dalam kajian ini adalah memfokus 
kepada lima tanggungjawab pengguna yang diperuntukkan oleh CI yang 
kemudiannya dibahagi kepada dua dimensi amalan yang diberi nama sebagai 
amalan mencari maklumat dan keprihatinan terhadap isu kepenggunaan. 
 
 
Tujuan khusus kajian ini adalah untuk menentukan tahap kemahiran pengguna, 
nilai pengguna yang mereka pegang, identiti diri, sikap pengguna, kepercayaan 
terhadap kerajaan, agen sosialisasi pengguna, dan tahap amalan kepenggunaan 
mahasiswa IPT di Malaysia, serta mengenal pasti profil mahasiswa IPT terhadap 
amalan kepenggunaan. Kajian turut menguji faktor kemahiran pengguna, nilai 
pengguna, identiti diri, sikap pengguna, kepercayaan terhadap kerajaan, dan 
agen sosialisasi sebagai faktor amalan kepenggunaan pengguna. Seterusnya, 
menguji faktor agen sosialisasi pengguna (agen manusia dan agen media) 
sebagai faktor pengantara kepada faktor kemahiran pengguna, nilai pengguna, 
identiti diri, sikap pengguna, dan kepercayaan terhadap kerajaan) dan amalan 
kepenggunaan. Penentuan faktor pengantara ini juga turut diuji secara hipotesis.   
 
 
Seterusnya, limitasi kajian ini ialah kaedah pengajian yang dijalankan adalah 
secara keratan rentas. Bermakna, ia tidak menggunakan kajian jangka panjang 
atau berterusan untuk mengkaji sebab dan kesan amalan kepenggunaan dalam 
tempoh jangka masa panjang. Akibatnya, kajian tidak dapat mengesahkan 
sebab dan kesan amalan kepenggunaan dalam tempoh jangka masa yang 
panjang, contohnya, iaitu bermula daripada mahasiswa melanjutkan pengajian 
sehingga mereka tamat pengajian. Terdapat dua kaedah yang digunakan iaitu 

kaedah kualitatif dan kuantitatif. Kaedah kuantitatif melibatkan kajian tinjauan 
dengan menggunakan borang soal selidik terhadap 800 orang mahasiswa IPT di 
Malaysia. Memandangkan kajian ini mengkaji pemboleh ubah kemahiran 
pengguna dan nilai pengguna, kaedah kualitatif iaitu teknik NGT turut diguna 
pakai dalam kajian ini untuk tujuan pembentukan instrumen kajian bagi dua 
pemboleh ubah ini. Namun ia tidak menjawab dalam mana-mana objektif kajian. 
Kaedah ini hanya melibatkan sepuluh orang pelajar IPT dan sebelas peserta dari 
kalangan ahli akademik, ahli persatuan pengguna, dan pegawai KPDNHEP 
bahagian kepenggunaan bagi membantu dalam proses pembentukan domain 
dan indikator dua pemboleh ubah tersebut.  
 
 
Selain itu, memandangkan kajian ini dibiayai oleh KPDNHEP yang 
berobjektifkan untuk mengkaji tujuh sahaja komponen penting dalam 
kepenggunaan, maka kajian ini hanya menyentuh pemboleh ubah seperti faktor 
kemahiran pengguna, nilai pengguna, identiti diri, sikap pengguna, kepercayaan 
terhadap kerajaan, agen sosialisasi pengguna, dan amalan kepenggunaan. 
Populasi kajian hanya memfokus kepada mahasiswa IPT, maka hasil kajian 
boleh dipanjangkan kepada semua mahasiswa IPT di Malaysia.  
 
 
Akhir sekali, teori yang digunakan iaitu Teori Kognitif Sosial merupakan teori 
pembelajaran secara interaksi timbal balik atau hubungan segi tiga antara faktor 
peribadi, persekitaran, dan tingkah laku. Namun, kajian ini hanya mengkaji 
hubungan antara kesan faktor peribadi dan persekitaran terhadap tingkah laku 
secara sehala. Hal ini kerana objektif kajian ini adalah memfokus terhadap 
peranan faktor peribadi dan persekitaran terhadap amalan kepenggunaan 
sebagai hasil akhir.  
 
 
1.8 Definisi Istilah 
 
 
1.8.1 Amalan Kepenggunaan 
 
 
Definisi konsepsual: Bloom (1982) mendefinisikan kepenggunaan sebagai usaha 
diri sendiri sebagai pengguna dan usaha gerakan sosial dalam membantu 
pengguna untuk mencapai produk yang selamat, memiliki maklumat yang cukup, 
berupaya untuk memilih, dan akses yang lebih baik kepada mekanisme tebus 
rugi.    
 
 
Amalan kepenggunaan merupakan reaksi atau tindakan pengguna terhadap 
pelbagai masalah yang dihadapi di pasaran sebagai usaha untuk mendapatkan 
hak serta usaha pergerakan sosial dalam melindungi pengguna melalui 
pendidikan pengguna (Mohd. Hamdan, 1997; 2005). 

Definisi operasional: Amalan kepenggunaan dalam kajian ini adalah merujuk 
kepada tindakan mahasiswa IPT selaku pengguna dalam melaksanakan amalan 
mencari maklumat, keprihatinan terhadap isu kepenggunaan, dan penglibatan 
terhadap aktiviti kepenggunaan iaitu selari dengan lima tanggungjawab 
pengguna seperti yang telah digariskan oleh CI. 
 
 
1.8.2 Kemahiran Pengguna 
 
 
Definisi konsepsual: Kemahiran pengguna membawa maksud pengetahuan dan 
pemahaman terhadap isu-isu pengguna yang memberi tumpuan kepada 
bagaimana untuk menilai pilihan dan membuat pilihan, membuat aduan, 
mengembalikan barang-barang yang rosak, tahu bagaimana untuk membuat 
ganti rugi dan sebagainya (Gardner et al., 2001).  
 

Definisi kemahiran pengguna oleh EU ialah kefahaman pengguna dalam 
mengenal pasti, dan mentafsir maklumat, serta kemampuan pengguna dalam 
melaksanakan pengiraan asas (Nardo et al., 2011). Kemahiran pengguna oleh 
EU memfokus kepada kemahiran asas berkaitan produk, pengiraan terhadap 
pinjaman; dan kemahiran membaca logo atau label.   
 
 
Definisi operasional: Kemahiran pengguna dalam kajian ini adalah merujuk 
kepada sejauh mana responden mengetahui dan memahami mengenai produk, 
keperluan dan kehendak, mencari maklumat, keselamatan, membuat pilihan, 
dan kemahiran advokasi.  
 
 
1.8.3 Nilai Pengguna 
 
 
Definisi konsepsual: Nilai merupakan konsep di mana pelaku sosial termasuk 
individu dalam menilai tindakan individu lain serta menerangkan tindakan dan 
penilaian diri mereka sendiri (Rokeach, 1973; Schwartz, 1992).  
 
 
Nilai pengguna merujuk kepada suatu prinsip yang dipegang oleh pengguna 
semasa membuat keputusan (Anwar & Bishan, 1991).  
 
 
Definisi operasional: Nilai pengguna dalam kajian ini merujuk kepada prinsip 
yang dipegang oleh mahasiswa IPT sebagai pengguna yang diukur melalui 
tahap kepentingan nilai pengguna yang disenaraikan. Lima nilai pengguna ialah 
nilai kesederhanaan dan kestabilan, prihatin, keadilan dan kecekapan, dan nilai 
diri. 

1.8.4 Identiti Diri 
 
 
Definisi konsepsual: Identiti diri merupakan persepsi individu terhadap diri sendiri 
yang dibina daripada interaksi sosial dan ia mempunyai hubung kait dengan 
perasaan dan pengalaman (Epstein, 1973; Kinch, 1963; Mischel & Morf, 2003; 
Shavelson et al., 1976)  
 
 
Identiti diri juga ditakrifkan sebagai label yang digunakan untuk menggambarkan 
diri sendiri (Cook et al., 2002), yang berkaitan dengan tingkah laku tertentu 
(Conner & Armitage, 1998).  
 
 
Definisi operasional: Selari dengan definisi yang diberi oleh Shavelson et al. 
(1976); Conner dan Armitage (1998); Cook et al. (2002); Mischel dan Morf 
(2003), identiti diri dalam kajian ini merujuk kepada setakat mana mahasiswa 
IPT menggambarkan diri mereka sendiri berkaitan mencari maklumat, 
penglibatan mereka dalam aktiviti kepenggunaan, dan keprihatinan mereka 
terhadap isu kepenggunaan. 
 
 
1.8.5 Sikap Pengguna 
 
 
Definisi konsepsual: Sikap ialah proses individu dalam memilih, menyusun dan 
mentafsir maklumat untuk memberi gambaran dan kemudian bertindak balas 
terhadapnya (Kotler, 1997).  
 
 
Definisi operasional: Sikap dalam kajian ini adalah merujuk kepada tahap 
persetujuan responden mengenai sikap pengguna terhadap peniaga di pasaran 
dan sikap terhadap kepenggunaan.  
 
 
1.8.6 Kepercayaan terhadap Kerajaan 
 
 
Definisi konsepsual: Kepercayaan pada asasnya bermaksud kesediaan untuk 
bergantung kepada individu lain atau organisasi yang dipercayai dan mempunyai 
kepakaran (Moorman et al., 1992).  
 
 
Definisi operasional: Kepercayaan dalam kajian ini merujuk kepada keyakinan 
pengguna terhadap peranan kerajaan sebagai organisasi yang pakar, 
berkelayakan, terbuka, jujur, dan mengambil berat soal isu kepenggunaan di 
negara ini.  
 
 



© C
OPYRIG

HT U
PM

19 
 

 

1.8.7 Agen Sosialisasi Pengguna 
 
 
Definisi konsepsual: Agen sosialisasi pengguna merupakan proses dimana 
individu memperoleh kemahiran, pengetahuan dan sikap berkaitan dengan 
peranan mereka sebagai pengguna di pasaran yang diperoleh daripada 
persekitaran mereka (Ward,1974). 
 
Definisi operasional:  Sosialisasi pengguna dalam kajian ini merujuk kepada 
faktor persekitaran (agen manusia dan media) yang menjadi agen pengaruh 
mahasiswa IPT dalam proses membentuk pengguna yang melaksanakan 
amalan kepenggunaan. Agen manusia ialah merujuk kepada ibu bapa dan 
rakan-rakan, manakala agen media merujuk kepada media massa dan media 
sosial.  
 
 
1.8.8 Institusi Pengajian Tinggi  
 
 
Definisi konsepsual: Institusi Pendidikan Tinggi (IPT) adalah merujuk kepada 
peringkat pembelajaran di universiti, akademi, kolej, dan institut teknologi untuk 
mendapatkan pensijilan profesional (Stands4 Network, 2020). 
 

Definisi operasional: Namun, IPT dalam kajian ini merujuk kepada mahasiswa 
yang menuntut di Universiti Awam (UA) iaitu 20 buah yang terdapat di Malaysia 
dan IPT termasuk Institusi Pengajian Guru (IPG), politeknik, dan kolej swasta.  
 
 
1.9 Struktur Tesis  
 
 
Kajian ini terdiri daripada lima bab yang membincangkan perkara berbeza, iaitu 
bermula daripada Bab Satu yang menyentuh perkara berkenaan latar belakang 
kajian, pernyataan masalah, persoalan kajian, definisi-definisi penting, 
pembentukan objektif, hipotesis, kepentingan kajian, serta skop dan limitasi 
kajian. Pada Bab Dua, membincangkan kajian lepas berkaitan dengan semua 
pemboleh ubah yang membentuk amalan kepenggunaan, teori serta kerangka 
kajian amalan kepenggunaan. Bab Tiga pula membincangkan mengenai 
metodologi kajian iaitu meliputi lokasi kajian, reka bentuk persampelan, 
pengumpulan data, pembentukan instrumen kajian, pra-uji, dan ujian statistik 
yang digunakan untuk menganalisis data di dalam kajian ini.  
 
 
Dalam Bab Empat, perbincangan mengenai hasil kajian yang merangkumi latar 
belakang responden, tahap kemahiran pengguna, nilai pengguna, identiti diri, 
sikap pengguna, kepercayaan terhadap kerajaan, dan amalan kepenggunaan, 
profil responden terhadap amalan kepenggunaan, faktor-faktor yang 

mempengaruhi amalan kepenggunaan, dan kesan pengaruh pemboleh ubah 
pengantara (agen manusia, agen media) dalam model.  
 
 
Bab Lima merupakan rumusan semua hasil kajian yang telah dijalankan 
mengenai kemahiran pengguna, nilai pengguna, identiti diri, sikap pengguna, 
kepercayaan terhadap kerajaan, agen sosialisasi pengguna, dan amalan 
kepenggunaan terhadap mahasiswa IPT di Malaysia. Bab ini merangkumi 
perbincangan mengenai ringkasan kajian, kesimpulan, implikasi kajian dan 
cadangan kepada pihak terbabit serta cadangan untuk kajian lanjutan yang 
boleh dilakukan pada masa hadapan.  
 
 
1.10 Rumusan  
 
 
Amalan kepenggunaan yang baik perlu bagi membentuk pengguna yang 
bertanggungjawab dan melahirkan pengguna yang berdaya upaya 
memandangkan dunia pasaran kini semakin kompleks. Terdapat enam 
pemboleh ubah tidak bersandar yang dikenal pasti penting untuk dikaji bagi 
memahami amalan kepenggunaan mahasiswa IPT di Malaysia iaitu faktor 
peribadi seperti kemahiran pengguna, nilai pengguna, identiti diri, sikap 
pengguna, dan kepercayaan terhadap kerajaan, serta faktor persekitaran iaitu 
agen sosialisasi pengguna. Sebagai mahasiswa IPT yang merupakan pengguna 
generasi muda, kajian mengenai tahap setiap pemboleh ubah dan profil 
terhadap amalan kepenggunaan perlu dikaji secara teliti agar tindakan susulan 
dapat dilaksanakan. Perbincangan lanjut tentang pemboleh ubah akan 
dibincangkan dalam Bab Dua berdasarkan sorotan literatur.   

